
O Renzo ! (un saluto al nostro caro Renzo Oriani) 
 

O Renzo, Renzo: se te cumbinaa 

De piantam chi tuti senza fiaa? 

A vedet andà via inscì la svelta 

Quasi quasi senza nanca saludaa ! 

Forse l’era che te seret urmai stracc 

D’una vita semper de cursa 

Per dagg una man a tücc senza mai tirass indree; 

Anca a quei che t’avriset vuluntera  

Cascià luntan, foera di pee. 

Per ti tüti meritaven ‘na parola bona 

Scultai cun pazienza per vedée 

Se l’era pusibil vütai 

A tirass foera di so’ guai. 

O forse, pussé che vess stuff da ‘sta vita, 

L’era quel’altra che te spetavet cun ansia: quela infinida. 

La  voeia de rivedée ‘l to Crescenzag, 

No quel di mür o di caa o del navili, 

Ma quel de la to gent 

Per fatt cuntent. 

El to paa e la to mama, inanzitütt 

Ma poe quanti e quanti amis 

A fatt festa in Paradis. 

El don Enrico: chissà che bell 

Ritruval beato su nel Ciel. 

El Padre Carlo, el Prevustun e tanti e tanti 

Che te spetaven a brascia avert. 

E poe, pussé su ‘ncamò,  tacaa ‘l Signur 

La Madre Eugenia 

Che te ghe vurevet inscì tantu ben 

E, insema a Le, quant’altra gent! 



Ué, adess però fa no ‘l baloss 

A gudess dumà ti tüta la festa 

Intant che num sem chi ‘ncamò in mes la fescia. 

Dass de faa anca de Lì 

Per nüm puaret che semm de chi 

A penaa la nostra vita 

Fin che la storia la sia finida. 

E alura sì che farem festa 

Per semper cun ti e tüta la brigada 

Cul nos Signur e l’Immaculada 

Quela Madunina che d’in sul punt 

La te spetava semper sera e matina 

Per dit: “Vegh no paura” 

Lu stess che la ghe dis a nüm 

Quand passum de lì e ghe vegnum a rent, 

E che la ghe dis a la to Dona, ai to Tusan 

E a tüti i to amis, che guarden su e preghen : 

Recordes de nüm nel to bel Paradis 

E dag a traa al noster Renzo 

Quand che ‘l te vegn visin 

E per tüti e per ognun 

El te dis ‘na parulina,  

O nostra cara e bela Madunina. 

